
ABSTRAK 

Pelancongan berasaskan pertanian merupakan salah 
satu produk pelancongan yang ditawarkan di 
Malaysia. Konsep pelancongan ini telah lama 
dilaksanakan oleh penduduk-penduduk tempatan 
tetapi penekanan terhadapnya dilakukan pada tahun 
1992 apabila ia dikenalpasti berpotensi untuk 
dimajukan. Antara tujuan utama konsep pelancongan 
berasaskan pertanian diperkena1kan adalah untuk 
mempelbagaikan produk-produk pelancongan negara, 
melibatkan masyarakat luar bandar di dalam 
industri pelancongan, memelihara alam sekitar dan 
memperkenalkan sumber-sumber pertanian negara 
ini, Pelancongan berasaskan pertanian melibatkan 
tiga komponen utama iaitu tanaman, ternakan dan 
perikanan. Aktiviti-aktiviti perikanan seperti 
menangkap ikan, menternak udang atau memproses 
makanan hasil dari perikanan merupakan antara 
daya tarikan pelancongan pertanian yang terdapat 
di Malaysia. Pembangunan industri pelancongan 
berasaskan pertanian di Malaysia melibatkan 
pelbagai agensi dan institusi pertanian, Masalah 
utama perlaksanaan kawasan pelancongan berasaskan 
pertanian ialah kelemahan perancangan dan 
perlaksanaan agensi dan jabatan yang terlibat, 
kurang promosi penggalakkan dan pelancongan, 
masalah kewangan dan kurangnya kerjasama dari 
penduduk tempatan, Untuk mengatasi masalah-
masalah tersebut perancangan dan perlaksanaan 
kawasan pelancongan berasaskan pertanian yang 
sempurna dan tersusun adalah perlu. 
Walaubagaimanapun kerjasama yang erat antara 
agensi dan institusi terbabit dengan penduduk 
tempatan adalah penting untuk memastikan 
pembangunan yang dirancang dan akan dilaksanakan 
berjaya, 

11 

BAB 1 

PENDAHULUAN 

1.1 PENGENALAN 

Pelancongan telah menjadi suatu aktiviti ekonomi yang 

penting di dalam pembangunan ekonomi negara. 

Kepentingannya dapat dilihat daripada sumbangan 

pertukaran wang asing dari industri pelancongan telah 

meningkat daripada RM2.8 bilion pada tahun 1989 kepada 

RM4.5 bilion pada tahun 1990 (Kementerian Kewangan 

Malaysia, 1992). Perolehan ini meletakkan industri 

pelancongan di tempat ketiga di belakang sumber 

pendapatan dari sektor petrolium dan pembuatan pada 

tahun 1990. 

Kepesatan dalam kemajuan industri pelancongan di 

Malaysia adalah berkaitrapat dengan peningkatan taraf 

hidup, anugerah keindahan alam semulajadi yang menarik, 

kemajuan yang pesat dalam bidang pengangkutan dan 

perhubungan yang dapat membantu penawaran pekej 

pelancongan yang menarik oleh agensi-agensi kerajaan 

dan swasta kepada pelancong-pelancong. Komitment yang 

tinggi oleh kerajaan dalam membangunkan industri 

pelancongan di dalam negara telah dapat menyediakan 

iklim pertumbuhan industri pelancongan yang berdayamaju 

dan berdayatahan. 

Ben'kutan kepesatan perkembangan industri ini, 

berbagai produk pelancongan diperkenalkan untuk 

mempelbagaikan daya tarikan pelancongan ke negara ini. 

Antaranya ialah keindahan alam semulajadi, unsur sosio 

budaya, makanan tradisional dan aktiviti pertanian. 

Walaubagaimanapun pelancongan berasaskan pertanian 

merupakan salah satu produk pelancongan yang telah lama 

wujud di Malaysia tetapi baru diberikan penekanan oleh 

kerajaan memandangkan potensi konsep pelancongan ini 

untuk menarik lebih ramai pelancong ke negara ini. 

Sektor pertanian yang selama ini merupakan salah satu 

kegiatan ekonomi yang penting kepada negara terutamanya 

di kalangan penduduk luar bandar di dapati dapat 

memainkan peranan yang lebih dinamik serta memberikan 

pulangan tinggi berbanding dengan sektor lain apabila 

unsur-unsur pelancongan digembelingkan. Ini bermakna 

skop dan senario masa depan sektor pertanian akan dapat 

diperluaskan lagi serta memberi pulangan yang tinggi 

kepada sesiapa yang ingin melabur terutamanya petani-

petani. 

Agro-tourism ialah pelancongan berasaskan 
pertanian. Aktiviti-aktiviti pertanian seperti 
berladang, menangkap ikan, menuai padi dan lain-lain, 
serta proses penghasilan barangan dari pertanian dan 
penyelidikan boleh diperkenalkan kepada pelancong...." 
(Abdul Azis Bin Majid, 1994 ms 1) 

Senario semasa dalam bidang pertanian adalah 

mengusahakan sebidang tanah dengan menanam dan 

menternak dan seterusnya menuai serta menjual hasil-

hasil pertanian untuk mendapatkan sara hidup petani-

petani. Unsur-unsur yang terdapat di dalam bidang 

pertanian jika digunakan sepenuhnya, ianya dapat 

menjadikan satu kegiatan pertanian yang lebih menarik 

berbanding dengan apa yang diusahakan sekarang, di mana 

seorang petani mengusahakan kebun dan ternakannya 

sendiri dalam suasana yang sunyi dan keseorangan, 

dengan mengharapkan pendapatan yang diperolehi daripada 

jualan hasil kebun dan ternakannya. 

Sektor pertanian mempunyai keistimewaan dan keunikannya 

yang tersendiri. Antara ciri-ciri menarik yang terdapat 

di dalam bidang ini ialah sawah padi yang menghijau, 

ladang buah-buahan, aktiviti ternak air dan ternakan 

haiwan. Keistimewaan dan keunikan sedia ada ini akan 

tambah menarik jika dipe1bagaikan dengan berbagai 

kemudahan dan aktiviti yang menarik. 

Salah satu aktiviti pertanian yang mempunyai daya 

tarikan dan berpotensi untuk dimajukan sebagai unsur 

tarikan pelancongan ialah aktiviti perikanan/ternak 

air. Kegiatan-kegiatan perikanan seperti menternak 

ikan/udang dan menangkap ikan di laut merupakan antara 

beberapa aktiviti yang menarik minat pelancong. 

Di Malaysia, keindahan perkampungan nelayan serta 

aktiviti penduduknya merupakan salah satu daripada 

unsur-unsur tarikan pelancongan berasaskan pertanian. 

"Mengenai langkah memajukan perkampungan nelayan 
sebagai pusat pelancongan tani (agro-tourism), 
Muhaiyaddin (1) berkata Lembaga Kemajuan Ikan Malaysia 
(LKIM) akan terus membantu Kementerian Pertanian 
mengenalpasti lebih banyak kampung nelayan untuk 
dimajukan bagi tujuan berkenaan. 

Setakat ini, tujuh Persatuan Nelayan Kawasan iaitu di 
Sepang, Nenasi, Endau, Manjung, Melaka Barat, Melaka 
Selatan dan Tanjung Dawai, melaksanakan projek 
tersebut." (Berita Minggu, 17 April 1994) 

Aktiviti perikanan merupakan kegiatan ekonomi yang 

penting bagi masyarakat nelayan. Melalui kegiatan ini 

mereka menyara kehidupan keluarga masing-masing. 

Sekiranya aktiviti pelancongan digembe1ingkan bersama, 

sudah pasti ia akan dapat memperbaiki kehidupan mereka 

secara kese1uruhannya. 

Pelancongan berasaskan pertanian yang diperkena1kan 

oleh kerajaan antara lain bertujuan untuk menggalakkan 

penglibatan masyarakat tempatan di dalam sektor 

pelancongan serta memperkena1kan sumber-sumber 

pertanian yang terdapat di dalam negara ini. Hasrat ini 

akan dapat dicapai sekiranya terdapat kerjasama yang 

erat di antara kedua belah pihak iaitu masyarakat 

petani, penternak dan nelayan itu sendiri dan kerajaan. 

Walaubagaimanapun perancangan dan perlaksanaan yang 

sesuai dan sempurna merupakan faktor utama untuk 

memajukan sektor pelancongan lebih-lebih lagi terhadap 

konsep-konsep baru seperti ini. 

1.2 KENYATAAN MASALAH 

Pelancongan berasaskan pertanian merupakan salah satu 

konsep baru di dalam industri pelancongan di negara 

ini. Penekanan terhadap pelancongan seperti ini bermula 

pada tahun 1992 apabila kerajaan menyedari negara ini 

mempunyai potensi di dalam bidang tersebut. 

Walaubagaimanapun terdapat beberapa masalah yang telah 

dikenalpasti dalam merancang dan melaksana konsep ini. 

Masalah-masalah tersebut ialah :-

a) Agensi-agensi dan pengusaha yang terlibat masih 

kekurangan pendedahan dan pengalaman dalam 

mengendalikan kawasan pelancongan berasaskan 

pertanian sebagai kawasan tarikan pelancongan. 

Keadaan ini menyebabkan perancangan dan 

perlaksanaan kawasan yang terlibat kurang menarik 

dan tidak mampu untuk bersaing dengan negara-

negara lain yang lebih berpenga1aman di dalam 

bidang yang sama. 

b) Sumber kewangan yang terhad merupakan salah satu 

punca yang menyebabkan kawasan-kawasan yang telah 

dikenalpasti berpotensi untuk dimajukan sebagai 

kawasan pelancongan pertanian tidak dapat 

dibangunkan sebagaimana yang dirancangkan. 

c) Kurangnya minat dan kerjasama di kalangan penduduk 

tempatan untuk menyertai sektor ini sama ada 

secara langsung atau tidak langsung kerana tidak 

menyedari potensi-potensi yang wujud di dalam 

bidang tersebut. 

d) Pencemaran alam sekitar tanpa kawalan dari pihak-

pihak yang berkenaan juga merupakan salah satu 

punca yang boleh menyebabkan kawasan-kawasan 

tarikan pelancongan sedia ada akan terancam. 

e) Kurangnya promosi pemasaran dan penggalakkan 

pelancongan untuk memperkena1kan kawasan 

pelancongan berasaskan pertanian ke kawasan luar. 

Masalah-masalah yang telah ditimbulkan ini secara tidak 

langsung merupakan antara faktor-faktor yang membantut 

serta mengurangkan daya saing kawasan-kawasan 

pelancongan yang terdapat di negara ini. Sekiranya 

masalah-masalah tersebut tidak diatasi dengan segera, 

dasar kerajaan untuk meningkatkan dan memajukan 

industri pelancongan di negara ini akan gagal. Negara 

akan mengalami kerugian dan seterusnya akan mengancam 

kerjaya pekerja-pekerja yang terlibat secara langsung 

dan tidak langsung di bidang tersebut. 

1.3 KAWASAN KAJIAN 

Kawasan kajian yang dipilih untuk tujuan kajian ini 

ialah Tanjung Dawai. Kawasan 1ni merupakan salah satu 

kawasan tarikan pelancongan berasaskan pertanian yang 

terdapat di negara ini. Berdasarkan Rancangan Struktur 

Kuala Muda, kawasan ini juga merupakan salah satu 

kawasan yang telah dipilih untuk dibangunkan sebagai 

pusat pelancongan di negeri Kedah. 

Tanjung Dawai merupakan sebuah perkampungan nelayan. 

Pada masa kini kawasan ini terkenal sebagai tempat 

memproses dan menjual berbagai-bagai hasil perikanan 

seperti belacan, ikan bilis, ikan kering, keropok dan 

sebagainya. 

Tanjung Dawai terletak 38 kilometer dari Sungai Petani 

dan 18 kilometer dari Yan. Terdapat perkhidmatan bas ke 

sini dari bandar Alor Setar. Perkhidmatan teksi pula 

boleh di dapati di bandar berdekatan iaitu Sungai 

Petani, Yan dan juga Alor Setar. 

Antara aktiviti-aktiviti menarik yang terdapat di sini 

ialah :-

a) memancing bersama nelayan terutamanya di unjam-
unjam yang di bina oleh LKIM. 

b) bersama nelayan ke laut. 

c) lawatan ke projek ternakan ikan dalam sangkar 

d) lawatan ke kolam udang harimau. 

e) menjelajah hutan bakau dengan nelayan. 

f) berkelah di Pantai Merdeka. 

g) memancing ikan di unjam-unjam dan pulau 
berhamp i ran. 

h) berkayak di Sungai Merbok. 

1.4 TUJUAN KAJIAN 

Tujuan kajian ini adalah untuk menyediakan cadangan dan 

gar is panduan yang sesuai untuk merancang dan 

melaksanakan kawasan pelancongan berasaskan pertanian 

supaya dapat menarik lebih ramai pengunjung mengunjungi 

tempat-tempat tersebut. 

1.5 OBJEKTIF KAJIAN 

Berdasarkan tujuan kajian tersebut, empat objektif 

kajian telah dibentuk iaitu :-

a) Mengkaji perancangan dan perlaksanaan kawasan 

pelancongan berasaskan pertanian yang dilaksanakan 

di negara ini. 

b) Mengkaji keadaan semasa di kawasan kajian bagi 

mengenalpasti potensi-potensi dan kelemahan-

kelemahan yang ada serta masalah-masalah yang 

dihadapi di dalam perancangan dan perlaksanaan 

kawasan pelancongan berasaskan pertanian. 

c) Mengenalpasti isu dan masalah yang timbul di dalam 

perancangan dan perlaksanaan konsep kawasan 

pelancongan berasaskan pertanian khusus dari aspek 

per i kanan. 

d) Mengemukakan cadangan dan garis panduan yang 

sesuai untuk mengatasi masalah-masalah yang 

timbul. 

